
					Halaman ini belum diuji baca
Sajak samulo den katokan
Tidak dilatak dalam hati
Kami juo nan marasaikan.
Bayua-bayua di gunuang Padang
Silasiah baok ka pakan;
Rumik bedo kasiah ka dagang
Awak kasiah inyo bajalan.”
Lah sabanta urang maratok, lah duo banta mayik tabujua,
takana bana dek si Rambun Ameh, takiro pasan tuannyo, pitaruahpitaruah Umbuik Mudo, sanan bakato si Rambun Ameh,
“Oi Amai joden di amai, dangakan bana denai katokan, tatkalo
tuan Umbuik ka bajalan, bapitaruah inyo ka ambo, apolah pitaruah
nantun, kok mati si Galang Banyak, baokkan kain ka kapannyo,
kubuakan di bukik Silanguang, iko mah payuang nantun, tuduangkan
ka kakak denai.
Nan sakarang kini nangko, mayik lah lamo tangah rumah,
mayik lah lamo tabujua, iyolah kini dikubuakan, ka pucuak bukik
Silanguang, jan kito tangisi juo.”
Manjawab amai si Galang, “Kok itu nan Anak katokan, kito
turuik malah kini, ka puncak bukik Silanguang.”
Ka baa pulo leh lai, alah bajalan urang banyak, mausuang
mayik si Galang, ka puncak bukik Silanguang. Lah sabanta urang
bajalan, lah tibo urang di sanan, di puncak bukik nantun, lah ditanam
si mayik, dikanakkan pancang kuburan, tatagak mejan nan duo,
dilakekkan tirai langik-langik, lah pulang urang kasadonyo.
Kaba baraliah tantang itu, sungguah baraliah sanan juo,
baraliah bakeh si Umbuik Mudo.
Dek lamo bakalamoan, alah cukuik tigo hari, mayik si Galang
dalam kubua, bamimpi si Umbuik Mudo, apolah kato mimpinyo,
bamimpi kahilangan buruang, baranang kahilangan deta,

